
Hosea 1Hoshe 1

1 Yahuda ke raja ujjiyaah, yotaam, aahaaj, aur hijkiyyaah ke dinon mein aur Israel ke raja yoaash ke
putra yarobaam ke dinon mein, Yahowa ka vachan beri ke putra hoshe ke paas pahuncha.

2 Jab Yahowa ne hoshe ke dwara pahile pahil batein ki, tab usne hoshe se yah kaha, ja kar ek veshya
ko apni patni bana le, aur uske kukarm ke ladke-balon ko apne ladke-bale kar le, kyonki yah
desh Yahowa ke peechhe chalna chhod kar veshya ka sa bahut kaam karta hai.

3 So usne ja kar diblaim ki beti gomer ko apni patni kar liya, aur vah us se garbhavti hui aur uske
putra utpann huaa.

4 Tab Yahowa ne us se kaha, uska naam yijrail rakh; kyonki thode hi kaal mein main yehu ke
gharane ko yijrail ki hatya ka dand doonga, aur main Israel ke gharane ke rajya ka ant kar
doonga.

5 Aur us samay main yijrail ki tarai mein Israel ke dhanush ko tod daloonga.

6 Aur vah stri phir garbhavti hui aur uske ek beti utpann hui. Tab Yahowa ne hoshe se kaha, uska
naam loroohama rakh; kyonki main Israel ke gharane mein phir kabhi daya kar ke unka
apraadh kisi prakaar se kshama na karoonga.

7 Parantu Yahuda ke gharane par main daya karoonga, aur unka uddhaar karoonga; unka uddhaar
main dhanush va talvaar va yuddh va ghodon va savaron ke dwara nahi, parantu unke
Parmeshwar Yahowa ke dwara karoonga.

8 Jab us stri ne loroohama ka doodh chhudaya, tab vah garbhavti hui aur us se ek putra utpann
huaa.

9 Tab Yahowa ne kaha, iska naam loammi rakh; kyonki tum log meri praja nahi ho, aur na main
tumhara Parmeshwar rahoonga.

10 Taubhi Israeliyon ki ginti samudra ki balu ki si ho jayegi, jinka mapna-ginna anhona hai; aur jis
sthaan mein un se yah kaha jata tha ki tum meri praja nahi ho, usi sthaan mein ve jeevit
Parmeshwar ke putra kahlayenge.

11 Tab Yahudi aur Israeli donon ikatthe ho apna ek pradhaan thahra kar desh se chale aayenge;
kyonki yijrel ka din prasiddh hoga.



Hosea 2Hoshe 2

1 Isliye tum log apne bhaiyon se ammi aur apni bahinon se roohama kaho.

2 Apni mata se vivaad karo, vivaad kyonki vah meri stri nahi aur na main uska pati hoon. Vah apne
munh par se apne chhinalpan ko aur chhatiyon ke beech se vyabhicharon ko alag kare;

3 Nahi to main uske vastra utaar kar usko janm ke din ke samaan nangi kar doonga, aur usko
maroosthal ke samaan aur maroobhoomi sareekhi banaoonga, aur use pyaas se maar daloonga.

4 Uske ladke-balon par bhi main kuchh daya na karoonga, kyonki ve kukarm ke ladke hain.

5 Unki mata ne chhinala kiya hai; jiske garbh mein ve pade, usne lajja ke yogya kaam kiya hai. Usne
kaha, mere yaar jo mujhe roti-pani, oon, san, tel aur madya dete hain, main unhi ke peechhe
chaloongi.

6 Isliye dekho, main uske maarg ko kanton se gheroonga, aur aisa bada khada karoonga ki vah raah
na pa sakegi.

7 Vah apne yaron ke peechhe chalne se bhi na payegi; aur unhein dhoondhne se bhi na payegi. Tab
vah kahegi, main apne pahile pati ke paas phir jaoongi, kyonki meri pahili dasha is samay ki
dasha se achchhi thi.

8 Vah yah nahi janti thi, ki ann, naya dakhamdhu aur tel main hi use deta tha, aur uske liye vah
chandi sona jis ko ve baal devta ke kaam mein le aate hain, main hi badhata tha.

9 Is karan main ann ki ritu mein apne ann ko, aur naye dakhamdhu ke hone ke samay mein apne
naye dakhamdhu ko har loonga; aur apna oon aur san bhi jin se vah apna tan dhampti hai, main
chheen loonga.

10 Ab main uske yaron ke samhane uske tan ko ughadoonga, aur mere haath se koi use chhuda na
sakega.

11 Aur main uske parva, naye chaand aur vishramdin aadi sab niyat samyon ke utsavon ka ant kar
doonga.

12 Aur main uski dakhaltaon aur anjeer ke vrikshon ko, jinke vishay vah kahti hai ki yah mere
chhinale ki prapti hai jise mere yaron ne mujhe di hai, unhein aisa ujadoonga ki ve jangal se ho
jayenge, aur van-pashu unhein char dalenge.

13 Aur ve din jin mein vah baal devtaon ke liye dhoop jalati, aur natth aur haar pahine apne yaron
ke peechhe jati aur mujh ko bhoole rahti thi, un dinon ka dand main use doonga, Yahowa ki
yahi vani hai.

14 Isliye dekho, main use mohit kar ke jangal mein le jaoonga, aur vahan us se shanti ki batein
kahoonga.



15 Aur vahi main usko daakh ki bariyan doonga, aur aakor ki tarai ko aasha ka dwaar kar doonga
aur vahan vah mujh se aisi batein kahegi jaisi apni javani ke dinon mein arthaat Misr desh se
chale aane ke samay kahti thi.

16 Aur Yahowa ki yah vani hai ki us samay tu mujhe ishi kahegi aur phir bali na kahegi.

17 Kyonki bhavishya mein main use baal devtaon ke naam na lene doonga; aur na unke naam phir
smaran mein rahenge.

18 Aur us samay main unke liye van-pashuon aur aakaash ke pakshiyon aur bhoomi par ke rengne
vale jantuon ke saath vacha bandhoonga, aur dhanush aur talvaar tod kar yuddh ko unke desh
se door kar doonga; aur aisa karoonga ki ve log nidar soya karenge.

19 Aur main sada ke liye tujhe apni stri karne ki pratigya karoonga, aur yah pratigya dharm, aur
nyaay, aur karuna, aur daya ke saath karoonga.

20 Aur yah sachchai ke saath ki jayegi, aur tu Yahowa ko jaan legi.

21 Aur Yahowa ki yah vani hai ki us samay main aakaash ki sun kar usko uttar doonga, aur vah
prithvi ki sun kar use uttar dega;

22 Aur prithvi ann, naye dakhamdhu, aur taje tel ki sun kar un ko uttar degi, aur ve yijrel ko uttar
denge.

23 Aur main apne liye use desh mein booonga, aur loroohama par daya karoonga, aur loammi se
kahoonga, tu meri praja hai, aur vah kahega, “he mere Parmeshwar.



Hosea 3Hoshe 3

1 Phir Yahowa ne mujh se kaha, ab ja kar ek aisi stri se preeti kar, jo vyabhicharini hone par bhi
apne priya ki pyari ho; kyonki usi bhanti yadyapi Israeli paraye devtaon ki or phire, aur daakh ki
tikiyon se preeti rakhte hain, taubhi Yahowa un se preeti rakhta hai.

2 Tab main ne ek stri ko chandi ke pandrah tukde aur dedh homer jav de kar mol liya.

3 Aur main ne us se kaha, tu bahut din tak mere liye baithi rahna; aur na to chhinala karna, aur na
kisi puroosh ki stri ho jana; aur main bhi tere liye aisa hi rahoonga.

4 Kyonki Israeli bahut din tak bina raja, bina hakim, bina yagy, bina laath, aur bina epod va
grihdevtaon ke baithe rahenge.

5 Uske baad ve apne Parmeshwar Yahowa aur apne raja Daud ko phir dhoondhne lagenge, aur ant
ke dinon mein Yahowa ke paas, aur usi uttam vastuon ke liye tharathrate hue aayenge.



Hosea 4Hoshe 4

1 He Israeliyon, Yahowa ka vachan suno; is desh ke nivasiyon ke saath Yahowa ka mukaddama hai.
Is desh mein na to kuchh sachchai hai, na kuchh karoona aur na kuchh Parmeshwar ka gyaan hi
hai.

2 Yahan shaap dene, jhooth bolne, vadh karne, churane, aur vyabhichaar karne ko chhod kuchh
nahi hota; ve vyavastha ki seema ko laangh kar kukarm karte hain aur khoon hi khoon hota
rahta hai.

3 Is karan yah desh vilaap karega, aur maidaan ke jeev-jantuon, aur aakaash ke pakshiyon samet
uske sab nivasi kumhala jayenge; aur samudra ki machhliyan bhi naash ho jayengi.

4 Dekho, koi vaad-vivaad na kare, na koi ulahna de, kyonki tere log to yajkon se vaad-vivaad karne
valon ke samaan hain.

5 Tu dindupahri thokar khayega, aur raat ko bhavishyadwakta bhi tere saath thokar khayega; aur
main teri mata ko naash karoonga.

6 Mere gyaan ke na hone se meri praja naash ho gai; tu ne mere gyaan ko tuchchh jana hai, isliye
main tujhe apna yajak rahne ke ayogya thahraoonga. Aur isliye ki tu ne apne Parmeshwar ki
vyavastha ko taj diya hai, main bhi tere ladke-balon ko chhod doonga.

7 Jaise ve badhte gaye, vaise hi ve mere viruddh paap karte gaye; main unke vaibhav ke badle unka
anadar karoonga.

8 Ve meri praja ke papabliyon ko khate hain, aur praja ke papi hone ki lalsa karte hain.

9 Isliye jo praja ki dasha hogi, vahi yajak ki bhi hogi; main unke chalachlan ka dand doonga, aur
unke kamon ke anukool unhein badla doonga.

10 Ve khayenge to sahi, parantu tript na honge, aur veshyagman to karenge, parantu na badhenge;
kyonki unhonne Yahowa ki or man lagana chhod diya hai.

11 Veshyagman aur dakhamdhu aur taja dakhamdhu, ye teenon buddhi ko bhrasht karte hain.

12 Meri praja ke log kaath ke putle se prashn karte hain, aur unki chhadi un ko bhavishya batati
hai. Kyonki chhinala karane vali aatma ne unhein bahkaya hai, aur ve apne Parmeshwar ki
aadheenta chhod kar chhinala karte hain.

13 Baanj, chinaar aur chhote baanj vrikshon ki chhaya achchhi hoti hai, isliye ve unke neeche aur
pahadon ki chotiyon par yagy karte, aur teelon par dhoop jalate hain. Is karan tumhari betiyan
chhinaal aur tumhari bahuein vyabhicharini ho gai hain.

14 Jab tumhari betiyan chhinala aur tumhari bahuein vyabhichaar karein, tab main un ko dand na
doonga; kyonki manushya aap hi veshyaon ke saath ekaant mein jate, aur devdasiyon ke sathi
ho kar yagy karte hain; aur jo log samajh nahi rakhte, ve naash ho jayenge.



15 He Israel, yadyapi tu chhinala karta hai, taubhi Yahuda doshi na bane. Gilgaal ko na aao; aur na
betaven ko chadh jao; aur Yahowa ke jeevan ki saugandh kah kar shapath na khao.

16 Kyonki Israel ne hatheeli kalor ki nai hath kiya hai, kya ab Yahowa unhein bhed ke bachche ki
nai lambe chaude maidaan mein charayega?

17 Epraim moorton ka sangi ho gaya hai; isliye usko rahne de.

18 Ve jab dakhamdhu pi chukte hain tab veshyagman karne mein lag jate hain; unke pradhaan log
niradar hone se adhik preeti rakhte hain.

19 Aandhi un ko apne pankhon mein baandh kar uda le jayegi, aur unke balidanon ke karan unki
aasha toot jayegi.



Hosea 5Hoshe 5

1 He yajkon, yah baat suno! He istrayel ke sare gharane, dhyaan dekar suno! He raja ke gharane,
tum bhi kaan lagao! Kyonki tum par nyaay kiya jayega; kyonki tum mispa mein phanda aur
tabor par lagaya huaa jaal ban gaye ho.

2 Un bigde huon ne ghor hatya ki hai, isliye main un sabhon ko tadna doonga.

3 Main epraim ka bhed janta hoon aur istrayel ki dasha mujh se chhipi nahi hai; he epraim, tu ne
chhinala kiya, aur istrayel ashuddh huaa hai.

4 Unke kaam unhein apne Parmeshwar ki or phirne nahi dete, kyonki chhinala karne vali aatma
unmein rahti hai; aur ve Yahowa ko nahi jante hain.

5 Istrayel ka garva usi ke viruddh sakshi deta hai, aur istrayel aur epraim apne adharm ke karan
thokar khayenge, aur Yahuda bhi unke sang thokar khayega.

6 Ve apni bhed-bakriyan aur gaay-bail lekar Yahowa ko dhoondhne chalenge, parantu vah unko na
milega; kyonki vah unse door ho gaya hai.

7 Ve vyabhichaar ke ladke jane hain; is se unhonne Yahowa ka vishwasghaat kiya hai. Is karan ab
chaand unka aur unke bhagon ke naash ka karan hoga.

8 Giba mein narsinga, aur rama mein turhi phoonko. Betavan mein lalkaar kar kaho; he binyameen
apne peechhe dekh!

9 Nyaay ke din mein epraim ujaad ho jayega; jis baat ka hona nishchay hai, main ne usi ka sandesh
istrayel ke sab gotron ko diya hai.

10 Yahuda ke hakim unke samaan hue hain jo sivana badha lete hain; main unpar apni jalajlahat jal
ki nai undeloonga.

11 Epraim par andher kiya gaya hai, vah mukaddama haar gaya hai; kyonki vah ji lagakar us aagya
par chala.

12 Isliye main epraim ke liye keede ke samaan aur Yahuda ke gharane ke liye sadahat ke samaan
hoonga.

13 Jab epraim ne apna rog aur Yahuda ne apna ghaav dekha, tab epraim ashshoor ke paas gaya, aur
yareb ke raja ko kahla bheja. Parantu na vah tumhein changa kar sakta aur na tumhara ghaav
achchha kar sakta hai.

14 Kyonki main epraim ke liye sinh, aur Yahuda ke gharane ke liye javaan sinh banoonga. Main aap
hi unhein phaad kar le jaoonga; jab main utha le jaoonga, tab mere panje se koi chhuda na
sakega.



15 Jab tak ve apne ko apradhi maan kar mere darshan ke khoji na honge tab tak main apne sthaan
ko lautoonga, aur jab ve sankat mein padenge, tab ji laga kar mujhe dhoondhne lagenge.



Hosea 6Hoshe 6

1 Chalo, ham Yahowa ki or phirein; kyonki usi ne phada, aur vahi changa bhi karega; usi ne mara,
aur vahi hamare ghavon par patti bandhega.

2 Do din ke baad vah ham ko jilayega; aur teesre din vah ham ko utha kar khada karega; tab ham
uske sammukh jeevit rahenge.

3 Aao, ham gyaan dhoondhe, varan Yahowa ka gyaan praapt karne ke liye yatn bhi karein; kyonki
Yahowa ka pragat hona bhor ka sa nishchit hai; vah varsha ki nai hamare oopar aayega, varan
barsaat ke ant ki varsha ke samaan jis se bhoomi sinchti hai.

4 He epraim, main tujh se kya karun? He Yahuda, main tujh se kya karun? Tumhara sneh to bhor ke
megh ke samaan, aur savere ud jane vali os ke samaan hai.

5 Is karan main ne bhavishyadwaktaon ke dwara mano un par kulhadi chala kar unhein kaat dala,
aur apne vachnon se un ko ghaat kiya, aur mera nyaay prakaash ke samaan chamakta hai.

6 Kyonki main balidaan se nahi, sthir prem hi se prasann hota hoon, aur homabliyon se adhik yah
chahta hoon ki log Parmeshwar ka gyaan rakhein.

7 Parantu un logon ne aadam ki nai vacha ko tod diya; unhonne vahan mujh se vishwasghaat kiya
hai.

8 Gilaad naam gadhi to anarthakariyon se bhari hai, vah khoon se bhari hui hai.

9 Jaise dakuon ke dal kisi ki ghaat mein baithte hain, vaise hi yajkon ka dal shakem ke maarg mein
vadh karta hai, varan unhonne mahapaap bhi kiya hai.

10 Israel ke gharane mein main ne royen khade hone ka karan dekha hai; us mein epraim ka
chhinala aur Israel ki ashuddhata pai jati hai.

11 Aur he Yahuda, jab main apni praja ko bandhuaai se lauta le aaoonga, us samay ke liye tere
nimitt bhi badla thahraya huaa hai.



Hosea 7Hoshe 7

1 Jab main Israel ko changa karta hoon tab epraim ka adharm aur shomron ki buraiyan pragat ho
jati hain; ve chhal se kaam karte hain, chor bheetar ghusta, aur dakuon ka dal bahar chheen leta
hai.

2 Taubhi ve nahi sochte ki Yahowa hamari sari burai ko smaran rakhta hai. Isliye ab ve apne kamon
ke jaal mein phasenge, kyonki unke karya meri drishti mein bane hain.

3 Ve raja ko burai karne se, aur hakimon ko jhooth bolne se aanandit karte hain.

4 Ve sab ke sab vyabhichari hain; ve us tandoor ke samaan hain jis ko pakane vala garm karta hai,
par jab tak aata goondha nahi jata aur khameer se phool nahi chukta, tab tak vah aag ko nahi
uksata.

5 Hamare raja ke janm din mein hakim dakhamdhu peekar choor hue; usne thattha karne valon se
apna haath milaya.

6 Jab tak ve ghaat lagaye rahte hain, tab tak ve apna man tandoor ki nai taiyaar kiye rahte hain; un
ka pakane vala raat bhar sota rahta hai; vah bhor ko tandoor ki dhadhakti lau ke samaan laal ho
jata hai.

7 Ve sab ke sab tandoor ki nai dhadhakte, aur apne nyayiyon ko bhasm karte hain. Unke sab raja
mare gaye hain; aur un mein se koi meri dohai nahi deta hai.

8 Epraim desh desh ke logon se milajula rahta hai; epraim aisi chapati thahra hai jo ulti na gai ho.

9 Pardeshiyon ne uska bal tod dala, parantu vah ise nahi janta; uske sir mein kahi kahi pake baal
hain, parantu vah ise bhi nahi janta.

10 Israel ka garva usi ke viruddh sakshi deta hai; in sab baton ke rahte hue bhi ve apne Parmeshwar
Yahowa ki or nahi phire, aur na usko dhoondha hai.

11 Epraim ek bholi panduki ke samaan ho gaya hai jis ke kuchh buddhi nahi; ve misriyon ki dohai
dete, aur ashshoor ko chale jate hain.

12 Jab ve jayen, tab unke oopar main apna jaal phailaoonga; main unhein aisa kheench loonga jaise
aakaash ke pakshi kheenche jate hain; main un ko aisi tadna doonga, jaisi unki mandali sun
chuki hai.

13 Un par haay, kyonki ve mere paas se bhatak gaye! Unka satyanaash hoye, kyonki unhonne mujh
se balva kiya hai! Main to unhein chhudata raha, parantu ve mujh se jhooth bolte aaye hain.

14 Ve man se meri dohai nahi dete, parantu apne bichhaune par pade hue haay, haay, karte hain; ve
ann aur naye dakhamdhu pane ke liye bheed lagate, aur mujh se balva karte hain.



15 Main un ko shiksha deta raha aur unki bhujaon ko balvant karta aaya hoon, taubhi ve mere
viruddh buri kalpana karte hain.

16 Ve phirte to hain, parantu parmapradhaan ki or nahi; ve dhokha dene vale dhanush ke samaan
hain; isliye unke hakim apni krodhabhri baton ke karan talvaar se mare jayenge. Misr desh
mein unke thatthon mein udaye jane ka yahi karan hoga.



Hosea 8Hoshe 8

1 Apne munh mein narsinga laga. Vah ukaab ki nai Yahowa ke ghar par jhaptega, kyonki mere ghar
ke logon ne meri vacha todi, aur meri vyavastha ka ullanghan kiya hai.

2 Ve mujh se pukaar kar kahenge, he hamare Parmeshwar, ham Israeli log tujhe jante hain.

3 Parantu Israel ne bhalai ko man se utaar diya hai; shatru uske peechhe padega.

4 Ve rajaon ko thahrate rahe, parantu meri ichchha se nahi. Ve hakimon ko bhi thahrate rahe,
parantu mere anjane mein. Unhonne apna sona-chandi le kar moortein bana li jis se ve hi naash
ho jayen.

5 He shomron, usne tere bachhde ko man se utaar diya hai, mera krodh un par bhadka hai. Ve
nirdosh hone mein kab tak vilamb karenge?

6 Yah Israel se huaa hai. Ek kareegar ne use banaya; vah Parmeshwar nahi hai. Is karan shomron ka
vah bachhda tukde tukde ho jayega.

7 Ve vayu bote hain, aur ve bavandar lavenge. Unke liye kuchh khet rahega nahi na unki upaj se
kuchh aata hoga; aur yadi ho bhi to pardeshi usko kha dalenge.

8 Israel nigla gaya; ab ve anyajatiyon mein aise nikamme thahre jaise tuchchh bartan thaharta hai.

9 Kyonki ve ashshoor ko aise chale gaye, jaisa jangli gadha jhund se bichhud ke rahta hai; epraim
ne yaron ko majdoori par rakha hai.

10 Yadyapi ve anyajatiyon mein se majdoor bana kar rakhein, taubhi main un ko ikattha karoonga.
Aur ve hakimon aur raja ke bojh ke karan ghatne lagenge.

11 Epraim ne paap karne ko bahut si vediyan banai hain, ve hi vediyan uske papi thaharne ka karan
bhi thahri.

12 Main to unke liye apni vyavastha ki lakhon batein likhta aaya hoon, parantu ve unhein paraya
samajhte hain.

13 Ve mere liye balidaan to karte hain, aur pashu bali bhi karte hain, parantu uska phal maans hi
hai; ve aap hi use khate hain; parantu Yahowa un se prasann nahi hota. Ab vah unke adharm ki
sudhi le kar unke paap ka dand dega; ve Misr mein laut jayenge.

14 Kyonki Israel ne apne kartta ko bisra kar mahal banaye, aur Yahuda ne bahut se gadh vale
nagron ko basaya hai; parantu main unke nagron mein aag lagaoonga, aur us se un ke gadh
bhasm ho jayenge.



Hosea 9Hoshe 9

1 He Israel, tu desh desh ke logon ki nai aanand mein magan mat ho! Kyonki tu apne Parmeshwar
ko chhod kar veshya bani. Tu ne ann ke har ek khalihaan par chhinale ki kamai aanand se li hai.

2 Ve na to khalihaan ke ann se tript honge, aur na kund ke dakhamdhu se; aur na naye dakhamdhu
ke ghatne se ve dhokha khayenge.

3 Ve Yahowa ke desh mein rahne na payenge; parantu epraim Misr mein laut jayega, aur ve
ashshoor mein ashuddh vastuein khayenge.

4 Ve Yahowa ke liye dakhamdhu ka argh na denge, aur na unke balidaan usko bhayenge. Unki roti
shok karne valon ka sa bhojan thahregi; jitne use khayenge sab ashuddh ho jayenge; kyonki
unki bhojanvastu unki bhookh bujhane hi ke liye hogi; vah Yahowa ke bhavan mein na aa
sakegi.

5 Niyat samay ke parva aur Yahowa ke utsav ke din tum kya karoge?

6 Dekho, ve satyanaash hone ke dar ke mare chale gaye; parantu vahan mar jayenge aur misri unki
lothein ikatthi karenge; aur mop ke nivasi un ko mitti denge. Unki manbhavni chandi ki
vastuein bichchhu pedon ke beech mein padengi, aur unke tambuon mein jhadberi ugegi.

7 Dand ke din aaye hain; badla lene ke din aaye hain; aur Israel yah jaan lega. Unke bahut se
adharm aur bade dwesh ke karan bhavishyadwakta to moorkh, aur jis puroosh par aatma utarta
hai, vah bavla thahrega.

8 Epraim mere Parmeshwar ki or se pahrooaa hai; bhavishyadwakta sab margon mein baheliye ka
phanda hai, aur vah apne Parmeshwar ke ghar mein bairi huaa hai.

9 Ve giba ke dinon ki bhanti atyant bigde hain; so vah unke adharm ki sudhi le kar unke paap ka
dand dega.

10 Main ne Israel ko aisa paya jaise koi jangal mein daakh paye; aur tumhare purkhaon par aise
drishti ki jaise anjeer ke pahile phalon par drishti ki jati hai. Parantu unhonne por ke baal ke
paas ja kar apne tai lajja ka karan hone ke liye arpan kar diya, aur jis par mohit ho gaye the, ve
usi ke samaan ghinaune ho gaye.

11 Epraim ka vaibhav pakshi ki nai ud jayega; na to kisi ka janm hoga, na kisi ko garbh rahega, aur
na koi stri garbhavti hogi!

12 Chahe ve apne ladke-balon ka palan-poshan kar bade bhi karein, taubhi main unhein yahan tak
nirvansh karoonga ki koi bhi na bachega. Jab main un se door ho jaoonga, tab un par haay!

13 Jaisa main ne sor ko dekha, vaisa epraim ko bhi manbhau sthaan mein basa huaa dekha; taubhi
use apne ladke-balon ko ghatak ke samhane le jana padega.



14 He Yahowa, un ko dand de! Tu kya dega? Yah, ki unki striyon ke garbh gir jayen, aur sthaan
sookhe rahein.

15 Unki sari burai gilgaal mein hai; vahi main ne un se ghrina ki. Unke bure kamon ke karan main
un ko apne ghar se nikaal doonga. Aur un se phir preeti na rakhoonga, kyonki unke sab hakim
balva karne vale hain.

16 Epraim mara huaa hai, unki jad sookh gai, un mein phal na lagega. Aur chahe unki striyan
bachche bhi na janein taubhi main unke janme hue dularon ko maar daloonga.

17 Mera Parmeshwar un ko nikamma thahrayega, kyonki unhonne uski nahi suni. Ve anyajatiyon
ke beech mare mare phirenge.



Hosea 10Hoshe 10

1 Israel ek lahalhati hui dakhalta si hai, jis mein bahut se phal bhi lage, parantu jyon jyon us ke phal
badhe, tyon tyon usne adhik vediyan banai jaise jaise uski bhoomi sudhri, vaise hi ve sundar
latein banate gaye.

2 Unka man bata huaa hai; ab ve doshi thahrenge. Vah unki vediyon ko tod dalega, aur unki laton
ko tukde tukde karega.

3 Ab ve kahenge, hamare koi raja nahi hai, kyonki ham ne Yahowa ka bhay nahi mana; so raja
hamara kya kar sakta hai?

4 Ve batein banate aur jhoothi shapath khakar vacha bandhate hain; is karan khet ki reghariyon
mein dhatoore ki nai dand phoole phalega.

5 Samriya ke nivasi betaven ke bachhde ke liye darte rahenge, aur uske log uske liye vilaap karenge;
aur uske pujari jo uske karan magan hote the uske prataap ke liye is karan vilaap karenge kyonki
vah un mein se uth gaya hai.

6 Vah yareb raja ki bhent thaharne ke liye ashshoor desh mein pahunchaya jayega. Epraim lajjit
hoga, aur Israel bhi apni yukti se lajayega.

7 Samriya apne raja samet jal ke bulbule ki nai mit jayega.

8 Aur aaven ke oonche sthaan jo Israel ka paap hai, ve naash honge. Unki vediyon par jhadberi, ped
aur oontaktare ugenge; aur us samay log pahadon se kahne lagenge, ham ko chhipa lo, aur
teelon se ki ham par gir pado.

9 He Israel, tu giba ke dinon mein paap karta aaya hai; ve usi mein bane rahein; kya ve giba mein
kutil manushyon ke sang ladai mein na phanse?

10 Jab meri ichchha hogi tab main unhein tadna doonga, aur desh desh ke log unke viruddh ikatthe
ho jayenge; kyonki ve apne donon adharmon mein phasein hue hain.

11 Epraim seekhi hui bachhiya hai, jo ann danvne se prasann hoti hai, parantu main ne uski sundar
gardan par juaa rakha hai; main epraim par savaar chadhaoonga; Yahuda hal, aur Yakub henga
kheenchega.

12 Apne liye dharm ka beej boo, tab karoona ke anusaar khet katne paoge; apni padti bhoomi ko
joto; dekho, abhi Yahowa ke peechhe ho lene ka samay hai, ki vah aaye aur tumhare oopar
uddhaar barsaye.

13 Tum ne dushtata ke liye hal jota aur anyaay ka khet kata hai; aur tum ne dhokhe ka phal khaya
hai. Aur yah isliye huaa kyonki tum ne apne kuvyavhaar par, aur apne bahut se veeron par
bharosa rakha tha.



14 Is karan tumhare logon mein hullad uthega, aur tumhare sab gadh aise naash kiye jayenge jaisa
betarbel nagar yuddh ke samay shalman ke dwara naash kiya gaya; us samay matayen apne
bachchon samet patak di gai thi.

15 Tumhari atyant burai ke karan betel se bhi isi prakaar ka vyavhaar kiya jayega. Bhor hote hi
Israel ka raja poori reeti se mit jayega.



Hosea 11Hoshe 11

1 Jab Israel balak tha, tab main ne us se prem kiya, aur apne putra ko Misr se bulaya.

2 Parantu jitna ve un ko bulate the, utna hi ve bhage jate the; ve baal devtaon ke liye balidaan karte,
aur khudi hui moorton ke liye dhoop jalate gaye.

3 Main hi epraim ko paanv-paanv chalata tha, aur un ko god mein liye phirta tha, parantu ve na
jante the ki unka changa karne vala main hoon.

4 Main un ko manushya jankar prem ki dori se kheenchta tha, aur jaisa koi bail ke gale ki jot khol
kar uske samhane aahaar rakh de, vaisa hi main ne un se kiya.

5 Vah Misr desh mein lautne na payega; ashshoor hi uska raja hoga, kyonki usne meri or phirne se
inkaar kar diya hai.

6 Talvaar unke nagron mein chalegi, aur unke bedon ko poora naash karegi; aur yah unki yuktiyon
ke karan hoga.

7 Meri praja mujh se phir jane mein lagi rahti hai; yadyapi ve un ko parmapradhaan ki or bulate
hain, taubhi un mein se koi bhi meri mahima nahi karta.

8 He epraim, main tujhe kyonkar chhod dun? He Israel, main kyonkar tujhe shatru ke vash mein
kar dun? Main kyonkar tujhe adma ki nai chhod dun, aur saboyeem ke samaan kar dun? Mera
hriday to ulat pulat ho gaya, mera man sneh ke mare pighal gaya hai.

9 Main apne krodh ko bhadakne na doonga, aur na main phir epraim ko naash karoonga; kyonki
main manushya nahi Parmeshwar hoon, main tere beech mein rahne vala pavitra hoon; main
krodh kar ke na aaoonga.

10 Ve Yahowa ke peechhe peechhe chalenge; vah to sinh ki nai garjega; aur tere ladke pashchim
disha se tharathrate hue aayenge.

11 Ve Misr se chidiyon ki nai aur ashshoor ke desh se panduki ki bhanti tharathrate hue aayenge;
aur main un ko unhi ke gharon mein basa doonga, Yahowa ki yahi vani hai.

12 Epraim ne mithya se, aur Israel ke gharane ne chhal se mujhe gher rakha hai; aur Yahuda ab tak
pavitra aur vishwasyogya Parmeshwar ki or chanchal bana rahta hai.



Hosea 12Hoshe 12

1 Epraim pani peetta aur purvai ka peechha karta rahta hai; vah lagataar jhooth aur utpaat ko
badhata rahta hai; ve ashshoor ke saath vacha bandhate aur Misr mein tel bhejte hain.

2 Yahuda ke saath bhi Yahowa ka mukaddama hai, aur vah Yakub ko uske chalachlan ke anusaar
dand dega; uske kamon ke anusaar vah usko badla dega.

3 Apni mata ki kokh hi mein usne apne bhai ko adanga mara, aur bada ho kar vah Parmeshwar ke
saath lada.

4 Vah doot se lada, aur jeet bhi gaya, vah roya aur usne gidgidakar binti ki. Betel mein vah usko
mila, aur vahi usne ham se batein ki.

5 Yahowa, senaon ka Parmeshwar, jiska smaran Yahowa naam se hota hai.

6 Isliye tu apne Parmeshwar ki or phir; kripa aur nyaay ke kaam karta rah, aur apne Parmeshwar ki
baat nirantar johta rah.

7 Vah vyopari hai, aur uske haath mein chhal ka taraju hai; andher karna hi usko bhata hai.

8 Epraim kahta hai, main dhani ho gaya, main ne sampatti praapt ki hai; mere kisi kaam mein aisa
adharm nahi paya gaya jis se paap lage.

9 Main Yahowa, Misr desh hi se tera Parmeshwar hoon; main phir tujhe tambuon mein aisa
basaoonga jaisa niyat parva ke dinon mein huaa karta hai.

10 Main ne bhavishyadwaktaon ke dwara batein ki, aur baar baar darshan deta raha; aur
bhavishyadwaktaon ke dwara drishtaant kahta aaya hoon.

11 Kya gilaad kukarmi nahi? Ve poore chhali ho gaye hain. Gilgaal mein bail bali kiye jate hain,
varan unki vediyan un dheron ke samaan hain jo khet ki reghariyon ke paas hon.

12 Yakub araam ke maidaan mein bhaag gaya tha; vahan Israel ne ek patni ke liye seva ki, aur patni
ke liye vah charvahi karta tha.

13 Ek bhavishyadwakta ke dwara Yahowa Israel ko Misr se nikaal le aaya, aur bhavishyadwakta hi ke
dwara uski raksha hui.

14 Epraim ne atyant ris dilai hai; isliye uska kiya huaa khoon usi ke oopar bana rahega, aur usne
apne Parmeshwar ke naam mein jo batta lagaya hai, vah usi ko lautaya jayega.



Hosea 13Hoshe 13

1 Jab epraim bolta tha, tab log kampte the; aur vah Israel mein bada tha; parantu jab vah baal ke
karan doshi ho gaya, tab vah mar gaya.

2 Aur ab ve log paap par paap badhate jate hain, aur apni buddhi se chandi dhalkar aisi moortein
banai hain jo kareegron hi se bani. Unhi ke vishay log kahte hain, jo narmedh karein, ve
bachhdon ko choomein!

3 Is karan ve bhor ke megh, tadke sookh jane vali os, khalihaan par se aandhi ke mare udne vali
bhoosi, ya chimni se nikalte hue dhooyen ke samaan honge.

4 Misr desh hi se main Yahowa, tera Parmeshwar hoon; tu mujhe chhod kisi ko Parmeshwar kar ke
na janna; kyonki mere siva koi tera uddharkarta nahi hain.

5 Main ne us samay tujh par man lagaya jab tu jangal mein varan atyant sookhe desh mein tha.

6 Parantu jab Israeli charaye jate the aur ve tript ho gaye, tab tript hone par unka man ghamand se
bhar gaya; is karan ve mujh ko bhool gaye.

7 So main unke liye sinh sa bana hoon; main cheete ki nai unke maarg mein ghaat lagaye
rahoonga.

8 Main bachche chheeni hui reechhni ke samaan ban kar un ko miloonga, aur unke hriday ki jhilli
ko phadoonga, aur sinh ki nai un ko vahi kha daloonga, jaise ban-pashu un ko phaad dale.

9 He Israel, tere vinaash ka karan yah hai, ki tu mera arthaat apne sahayak ka virodhi hai.

10 Ab tera raja kahan raha ki tere sab nagron mein vah tujhe bachaye? Aur tere nyayi kahan rahe,
jinke vishay mein tu ne kaha tha ki mere liye raja aur hakim thahra dein?

11 Main ne krodh mein aakar tere liye raja banaye, aur phir jalajlahat mein aakar un ko hata bhi
diya.

12 Epraim ka adharm gatha huaa hai, unka paap sanchay kiya huaa hai.

13 Usko jachcha ki si peedayen uthengi, parantu vah nirbuddhi ladka hai jo janm ke samay theek se
nahi aata.

14 Main usko adholok ke vash se chhuda loonga aur mrityu se usko chhutkara doonga. He mrityu,
teri marne ki shakti kahan rahi? He adholok, teri naash karne ki shakti kahan rahi? Main phir
kabhi nahi pachhtaoonga.

15 Chahe vah apne bhaiyon se adhik phoole-phale, taubhi purvai us par chalegi, aur Yahowa ki or
se maroosthal se aayegi, aur uska kund sookhega; aur uska sota nirjan ho jayega. Uski rakhi hui
sab manbhavni vastuein vah loot le jayega.



16 Samriya doshi thahrega, kyonki usne apne Parmeshwar se balva kiya hai; ve talvaar se mare
jayenge, unke bachche patke jayenge, aur unki garbhavti striyan cheer dali jayengi.



Hosea 14Hoshe 14

1 He Israel, apne Parmeshwar Yahowa ke paas laut aa, kyonki tu ne apne adharm ke karan thokar
khai hai.

2 Batein seekh kar aur Yahowa ki or phir kar, us se kah, sab adharm door kar; anugrah se ham ko
grahan kar; tab ham dhanyavaad roopi bali chadhayenge.

3 Ashshoor hamara uddhaar na karega, ham ghodon par savaar na honge; aur na ham phir apni
banai hui vastuon se kahenge, tum hamare ishwar ho; kyonki anaath par tu hi daya karta hai.

4 Main unki bhatak jane ki aadat ko door karoonga; main sentment un se prem karoonga, kyonki
mera krodh un par se utar gaya hai.

5 Main Israel ke liye os ke samaan hoonga; vah sosan ki nai phoole-phalega, aur labanon ki nai jad
phailayega.

6 Uski jad se paudhe phootkar niklenge; uski shobha jalpai ki si, aur uski sugandh labanon ki si
hogi.

7 Jo uski chhaya mein baithenge, ve ann ki nai badhenge, ve dakhalta ki nai phoole-phalenge; aur
uski keerti labanon ke dakhamdhu ki si hogi.

8 Epraim kahega, moorton se ab mera aur kya kaam? Main uski sunkar us par drishti banaye
rakhoonga. Main hare sanauvar sa hoon; mujhi se tu phal paya karega.

9 Jo buddhimaan ho, vahi in baton ko samjhega; jo praveen ho, vahi inhein boojh sakega; kyonki
Yahowa ke maarg seedhe hain, aur dharmi un mein chalte rahenge, parantu apradhi un mein
thokar khakar girenge.

